
Efni: umsögn embættis Lögreglustjórans á Norðurlanda eystra um frumvarp til laga um 
almannavarnir (almannavarnastig ofl.), 181. mál. 152. Löggjafarþing 2021-2022. Þingskjal 
183 - 181 mál. Stjórnarfrumvarp.

Embætti Lögreglustjórans á Norðurlandi eystra gerir nokkrar athugasemdir við ofangreint 
frumvarp er lúta fyrst og fremst að skýrleika og því að ekki sé hægt að velkjast Í vafa um við 
hvað er átt. Þá þykir embættinu ekki góð breyting að leggja til nýtt hugtak þ.e. orðið 
„hættustund" yfir „almannavarnaástand" sem er orð sem hefur verið lengi í íslenskri 
orðnotkun á vettvangi almannavarna. Hættustund má misskilja þar sem eitt af 
almannavarnastigunum er hættustig og þykir það því geta valdið misskilningi.

I. Almannavarnastig og almannavarnaástand 2. gr. a. og 2. gr. b., 1. gr.
frumvarpsins.

Með frumvarpinu er lagt til að á eftir 2. gr. laganna komi tvær nýjar greinar 2. gr. a. og 2. gr. b. 
ásamt fyrirsögnum. Fyrra ákvæðið fjallar um almannavarnastigin og hið síðara um hættustund. 
Í fyrra ákvæðinu 2. gr. a. er lagt til að kveðið verði á um að Ríkislögreglustjóri lýsi yfir 
almannavarnastigi í samráði við viðkomandi lögreglustjóra líkt og fram kemur í 1. gr. 
reglugerðar nr. 650/2009 um flokkun almannavarnastiga og verði svona:

2. gr. a.
Almannavarnastig.

Ríkislögreglustjóri lýsir yfir almannavarnastigi ísamráði við viðkomandi lögreglustjóra þegar 
neyðarástand er líklegt, er yfirvofandi eða ríkir, eða sambærilegar aðstæður eru fyrir hendi. 
Almannavarnastig samkvæmt lögum þessum eru þrjú: óvissustig, hættustig og neyðarstig, í 
samræmi við alvarleika þess neyðarástands sem uppi er hverju sinni, umfang viðbúnaðar og 
þörf á forgangshraða viðbragðsaðila.
Ráðherra sem fer með málefni almannavarna gefur út reglur um almannavarnastig, að 
fenginni tillögu ríkislögreglustjóra og að höfðu samráði við almannavarnaráð.

Lagt er til að ákvæði 2. gr. b. beri fyrirsögnina Almannavarnaástand og að hugtakið 
almannavarnaástand verði notað í stað hugtaksins hættustundar. Sem þykir nýtt og villandi 
hugtak sérstaklega í ljósi þess að notað er orðið hættustig fyrir eitt af almannavarnastigunum. 
Þá er almannavarnaástand einnig talið vera uppi á óvissustigi enda viðbragðsaðilar byrjaðir að 
undirbúa sig í samræmi við gildandi viðbragðsáætlun hverju sinni. Ekki þykir æskilegt að 
aðskilja þýðingu stiganna með því að hafa tvö af þremur stigunum með allt aðra þýðingu og 
önnur réttaráhrif en hin tvö. Lagt er til að ákvæðið verði svona:

2. gr. b.
Almannavarnaástand

Almannavarnaástand samkvæmt lögum þessum hefst þegar óvissustigi, hættustigi eða 
neyðarstigi almannavarna er lýst yfir og lýkur þegar óvissustigi, hættustigi eða neyðarstigi er 
aflýst. Íalmannavarnaástandi virkjast valdheimildir sem kveðið er á um í VII. og VIII. kafla.

II. Almannavarnaráð 4. gr., 3. gr. frumvarpsins.
Gert er ráð fyrir að breyting verði á 4. gr. laganna um skipan almannavarnaráðs. Embættið 
gerir athugasemd við það að ekki er gert ráð fyrir fulltrúa lögreglustjóra umdæmanna Í 
almannavarnaráði. Ríkislögreglustjóri og lögreglustjórar umdæmanna gegna afar ólíkum 
hlutverkum í almannavörnum og stýra lögreglustjórar aðgerðum í héraði þegar 
almannavarnaástand ríkir sbr. 1. mgr. 11. gr. laganna. Lagt er til að fulltrúar lögreglustjóra eigi 
sæti í almannavarnaráði og að í upptalningu í fyrsta tölulið 2. mgr. 4. gr. verði eftirfarandi:

1. Ríkislögreglustjóri, fulltrúi lögreglustjóra umdæmanna, forstjóri Landhelgisgæslu...

III. Almannvarnaástand 5. gr., 5. gr. frumvarpsins.
Lagt er til að þetta ákvæði verði óbreytt enda óþarfi að hverfa frá því orðalagi sem þegar er í 
lögum og almennum skilningi fólks þ.e. almannavarnaástandi. Þannig verði áfram heimilt að 
lýsa yfir almannavarnaástandi þegar neyðarástand er líklegt, er yfirvofandi eða ríkir eða 
sambærilegar aðstæður eru fyrir hendi.

IV. Hættustund 2. mgr. 7. gr., b liður 6. gr. frumvarpsins.
Lagt er til að lokamálsliður 2. mgr. 7. gr. laganna verði óbreyttur þannig að þar standi "^stjórn 
aðgerða bæði áður og eftir að hættu ber að garði.” og því verði ekki breytt í ,,á hættustundu 
og þegar hún er um garð gengin.” Þessi tillaga er í samræmi við athugasemd við 1. gr. 
frumvarpsins um að taka ekki hugtakið hættustund upp í staðinn fyrir orðið 
almannavarnaástand.

V. Viðeigandi lögreglustjóri 2. og 3. mgr. 10. gr., 7. gr. frumvarpsins.
Embættið lýsir yfir ánægju með þá viðbót sem lögð er til í 2. og 3. mgr. þannig að 
almannavarnir og viðeigandi lögreglustjóri vinni að gerð hættumats og viðbragðsáætlana og 
að almannavarnanefndir og viðeigandi lögreglustjóri skuli endurskoða hættumat. Hins vegar 
er lögð til sú breyting á lögunum í því skyni að lagabókstafurinn verði í samræmi við það verklag 
sem unnið er eftir að taka síðasta hluta setningarinnar í 3. mgr. 10. gr. í burtu og færa í ákvæði 
11. gr. Ákvæði 3. mgr. 10. gr. verði þá svona:

Almannavarnanefndir og viðeigandi lögreglustjóri endurskoða hættumat í samvinnu við 
ríkislögreglustjóra.

Ástæðan er fyrst og fremst að almannavarnanefndir fara ekki með hlutverk í aðgerðum og 
framkvæma ekki prófanir á viðbragðsáætlunum líkt og þar stendur. Slíkar æfingar framkvæmir 
lögreglustjóri í samvinnu við ríkislögreglustjóra. Lagt er til að ákvæði um þetta verði nýtt 
ákvæði 3. mgr. 11. gr. og orðist svo:

Lögreglustjóri framkvæmir prófanir á viðbragðsáætlunum í samvinnu við 
ríkislögreglustjóra.

VI. Ef hætta vofir yfir 1. málsl. 1. mgr. 20. gr., 13. gr. frumvarpsins.
Í samræmi við athugasemdir um 1. gr. frumvarpsins um að nýta hugtakið hættustund í stað 
almannavarnaástands gerir embættið athugasemd við 1. máls. 1. mgr. 20. gr. eða 13. gr. 
frumvarpsins þar sem lagt er til að í stað orðanna ,,Ef hætta vofir yfir” komi ,,Á hættustundu”. 
Lagt er til í samræmi við fyrri athugasemdir og að hugtakið almannavarnaástand hafi 
réttaráhrif í för með sér er lagt til að þar standi ,,Í almannavarnaástandi getur lögreglustjóri^" 
og þannig verði ákvæðið svona:

Í almannavarnaástandi getur lögreglustjóri kvatt hvern fulltíða mann, sem tiltækur er, til 
tafarlausrar aðstoðar við störf íþágu almannavarna. ...

VII. Rannsóknarnefnd almannavarna 30. og 31. gr., 17. gr. frumvarpsins.
Að ending lýsir embættið sig sammála þeirri breytingu að fella rannsóknarnefnd almannavarna 
niður enda úrræði sem hefur ekki verið nýtt eins og til var ætlast.

Að öðru leyti en hér hefur komið fram lýsir embættið sig sammála þeim breytingum á lögum 
um almannavarnir sem eru kynntar Í frumvarpinu.

Virðingarfyllst,
Páley Borgþórsdóttir, lögreglustjóri.

